Der folgende Artikel über die Geschichte der Opern entstand in Zusammenhang mit einer Veranstaltung, die ich gemeinsam mit Mag. Georg Steker und Sängern des Ensemble Progetto Semiserio für die Humanistische Gesellschaft Krems am 19. Jänner 2004 gestalten durfte. Diesmal war das Thema ‚Antike Stoffe in den Opern des 17. und 18. Jahrhunderts’. Wir konnten die Entwicklung der Stoffe und der Musik von den Anfängen – Peris Euridike – bis zum Ende – der Epoche – Mozarts Opern – darstellen und mit Arienbeispiele erläutern. Das älteste Musikbeispiel war das Duett Nero-Poppea am Ende von L’Incoronazione di Poppea’ von Monteverdi, der Weg führte über Beispiele von Händel, Rameau und Gluck zu Mozarts Don Giovanni, weg von der Antike, hinein in die neue Welt nach der Französischen Revolution. Da ich die Frage, ob ich Latein auch sprechen könnte, mangels geeigneter Partner nicht beantworten konnte, entstand dieser lateinische Beitrag, um zu zeigen, dass ich es durchaus schreiben kann. Er gibt in Kurzfassung wieder, was zwischen 1600 und 1800 passiert ist und entspricht ungefähr dem im Programmheft beigelegten Text. 

De dramatibus in musica vel per musicam saeculis decimo septimo vel undevicesimo compositis, quae operae dicuntur

Primum drama, in quo musica continua per totum opus adhibetur, Euridice inscribitur. Cuius operis musicam Jacobum Peri Florentinum composuisse constat, verba Octavium Rinuccini, cum nuptiae Mariae de Medici cum Henrico IV rege Franciae Florentiis in palatio, quod Pitti vocatur, celebrarentur. Iacobus Peri in prologo operis de illo novo more musicae componendae se musicam fabularum Graecarum imitari studuisse scripsit. Ad totam eam quaestionem illustrandam complures viri musices vel artis poeticae peritissimi studioque antiquitatis dediti, inter quos Vincentium Galilei,patrem illius viri astronomiae peritissimi, et Iulium Caccini fuisse constat, multum disputare solebant: quomodo Graeci musica usi essent, utrum totas per fabulas cecinissent necne, qua ratione sermonem cum cantando coniungerent, quibus modis usi essent. Inter poetas antiquitatis Vergilii Aeneidem, Georgica, Eclogas et Ovidii Metamorphoses omnibus notissima opera fuisse scimus. Post aevum medium quod  dicitur, linguae Graecae cognitio iterum florebat atque libri Graecorum auctorum legebantur. Qua de causa etiam Platonis Aristotelisque opera, quorum auctoritas maximi aestimabatur, tractabant et quid a quoque philosopho diceretur.

Annis sequentibus nonnulli hac nova ratione musicae continuae utebantur, inter eos Claudius Monteverdi, qui anno MDCVII Orpheum suum, opus excellentissimum multisque rebus novis refertum Mantuae egit.

Fabulae, in quibus de musica agitur, maxime placuisse videntur. Daphnen, Apollinem, Orpheum hoc tempore maximi momenti fuisse intellegimus.

Eam rem novam in urbibus Italiae celerrime crevisse et floruisse constat. Et

Romam,ubi papae litteris et luxuriis et arti poeticae et musicae dediti erant, 

inducta est, et Venetiam, ubi cives urbis omnia spectacula maxime amabant.

Primum theatrum Venetiae anno MDCXXXVII apertum esse constat, quod

Cassianum dicitur. Subsequentibus quinque annis complura alia theatra

constructa sunt, in iis theatrum Sancti Iohannis Chrysostomi, quod ad hoc

tempus exstat et nunc Malibran vocatur, cum incolis urbis nova ars maxime

placeret. Quam ob rem poetas multitudinem librorum composuisse

constat,cum quoque anno nonnullae operae novae ederentur. Sed dolemus,

quod tantum pars illius musicae exstat, cum solae ariae celeberrimae propter magnum sumptum editae et nonnullae partiturae amissae essent.

Claudii Monteverdi, qui posteriorem partem vitae suae Venetiae peregit,

duae aliae operae ad nostram aetatem traditae sunt: ‚Il Ritorno d’Ulisse in 

patria (reversus Ulixis in patriam) et ‚L’incoronazione di Poppea‘ (coronatio

Poppaeae), quo opere narrat, quibus artibus Poppaea Neronem

imperatorem ad suam voluntatem perduceret.  Textum huius operae

Franciscus Busenellus, advocatus Venetianus, partibus Annalium P. Cornelii

Taciti usus maximo sale composuit. Haec est prima opera, qua res gestae

Romanae monstrantur. Fabula autem depravatos mores demonstrat, cum

Virtus Seneca mortuo, Octavia in exsilium missa Poppaea denique mperatrice

facta ab Amore vincatur. Haud est dubium, quin Monteverdi muscia sua

omnia prioris temporis excellat et mirabili modo verba cum ea coniungat.

Multae aliae operae sequebantur, in primis saeculo XVIII, cum Petrus Metastasius libros suos composuisset. Petrus Metastasius, vir litteris  Romanorum Graecorumque eruditissmus, qui nomen suum ‚Trapassi‘ Graece verterat, opere suo libros operarum, qui libretti vocantur, toto saeculo duodevicesimo formavit. Numerum dramatis personarum diminuit, ut tantum inter quinque  vel octo prodirent, actionem ad graves res reduxit, comica elementa non sivit. Semper rebus Romanis vel Graecis usus est, imprimis Romanis, cum et res et viri huic aetati  memoria digni et principibus exemplo esse viderentur. Cum spectatores huius saeculi in theatris tristitiam et maerorem repellere vellent, omnibus operibus  eius laetus finis est, quod lieto fine vocatur. Tantum Dido, quam in libro suo, qui ‚Didone abbandonata (Dido deserta) inscribitur, versibus Aeneiodos usus celebravit, mortem obit. Cato Uticensis, qui opere, quod ‚Catone in Utica‘ inscribitur, primum mortem sibi conscivit, sicut nobis traditum est, gratia autem spectatorum servatus est; cum Antonius Vivaldi, ille musicus Venetianus, libro Metastasii usus, operam componeret, textus mutatus est. 

Ita ea forma operae, quae seria vocatur, instituta est et usque ad finem saeculi, cum tota Europa omnia mutarentur, florebat. Haec nova forma musices et musici ex Italia per totam Europam propagati sunt. Omnes principes omnium terrarum ab Anglia usque ad Russiam eos in urbes domusque suas invitabant et maximo sumptu thetra exstruebant, inter eos imperatores Habsburgenses, qui ipsi musicae dediti Vindobonam centrum musices fecerunt, et principes Saxoniae. 

Londinii Georgius Fridericus Haendel, qui adulescens in Italia artem componendi didicerat et tantus progressus fecerat, ut ‚il caro Sassone‘ (carus Saxonicus) nominaretur, academiam regiam musices (The Royal Academy of Musick) Georgio rege Angliae adiuvante condidit.  Ad operas suas agendas celeberrimos cantatores, inter eos Senesinum castratum, et cantatrices, inter eas Franciscam Cuzzoni et Faustinam Bordoni aemulantes, quae tunc primas partes egerunt, in Agnliam vocavit et scaenam maximo sumptu instituit. Per nonnullos annos – Haendel primam operam suam, Rinaldum,  Londinii anno MDCCXI egit – operae in capite Angliae florebant. Homines nobiles participes huius negotii erant et sedes suas emendo ad sumptum contribuebant. Ab anno MDCCXX usque ad annum MDCCXXXVIII Haendel celeberrimas operas suas composuit, in quibus Iulius Caesar, Tamerlanus, Rodelinda praestantissimae videntur. Sed iterum atque iterum compositor cum cantatoribus cantatricibusque controversias litesque habebant, quae per totam urbem narrari solebant. Filius regis, Fridericus Ludovicus,  qui cum patre certare solebat, alterum theatrum condidit et nobilissimum omnium castratorum, Farinelli, invitavit, qui totum Londinium arte sua inflammavit. 

Post duo fere decennia operae Italianae non iam spectatoribus placuerunt. Textum intelleger voluerunt et spiritum ipsorum nationis introducere studebant. Quibus rebus non immemor Haendel oratoriis suis sequentibus annis maximam gloriam sibi paravit. Inter quae Messiam maximi momenti esse omnes consentiunt.

Opera seria quae dicitur tota Europa agebatur. Inter magnum numerum compositorum, qui Metastasii textus in musicam vertebant, Johannes Adolfus Hasse, alter vir Saxonicus, qui in Italia ‚il caro Sassone‘ nominabatur, sicut Andrew Lloyd Webber saeculo suo maxime florebat. In Italiam profectus artem componendi didicit et maximos progressus fecit. Postea Faustinam Bordoni, illam cantatricem celeberrimam, in matrimonium duxit. Multos annos Dresden vixit, sed bello septem annorum domus eius telis Friderici regis Prussiae icta combusta est cum omnibus operibus eius, quae ibi ad imprimendum praeparata erant. Hasse annos sequentes Vindobonae egit, ubi Mariae Theresiae imperatrici operas composuit, cum liberi imperatricis in matrimonium ducti sunt. Inter quas operas est Pyramus et Thisbe; quo opere fabula Ovidii usus est. Ultimos annos Venetiae egit.

Sed tempora mutabantur non solum in musica sed etiam in omnibus rebus. Cum spectatores iam tantum heroum affectuum, tot arias difficillima arte cantandi et compositas et exactas audiverant, animos ad emotiones puras et lautas et formas simpliciores verterunt. Christoph Willibald Gluck, in Germania natus, Vindobonae novam viam operarum componendarum instituit. Cum Raniero Calzabigi, qui textus scripsit, operas simpliciores ad res maximi momenti redactas composuit, in quibus iterum textus artissime cum musica coniungitur. Harum operarum celeberrima est ‚Orfeo ed Euridice‘, illa fabula, quae iam initio tantas operas produxit. Numerus dramatis personarum redactus est ad tres: Orpheum, Euridicem et Amorem. Aliae operae novae generis sequebantur: Alcestis et Iphigenia in Tauride.

Sed eo tempore iam adulescens, cuius ingenium praestantissimum iam in puero lucebat, scaenam operarum in omnia tempora futura mutavit: Wolfgangus Amadeus Mozart. Puer in Italia operas serias composuerat: Lucium Sullam (Lucio Sylla), Mithridatem regem Ponti (Mithridate re di Ponto), Ascanium in Alba (Ascanio in Alba). Iuvenis vias novas aperuit: ingeniosissimam musicam rebus novis refertam composuit, voces ratione mirabili, in primis in finalibus partibus singulorum actuum coniunxit, nova genera textuum introduxit. Ultimae operae huius viri, quae ambae mense Septembri MDCCXCI primum actae sunt, hoc demonstrant: Clementia Titi (La clemenza di Tito  - ille textus, quem Metastasius composuit et Antonius Caldara pro Carolo VI imperatore, avo huius Leopoldi, pro cuius coronatione Mozart suum Titum composuit) ultima seria existimatur, cum tibia magica (Die Zauberflöte) tanta elementa demostret, quae navam aetatem introducere videantur: linguam Germanicam, elementa fabularum popularium quae Märchen dicuntur, personas, quae neque ex Graecorum neque Romanorum mundo haustae erant. Sic et in musica et in aliis rebus nova aetas orta est.   

Georgio amico et artis cantandi magistro dedicatum

